
Бадай што, з галоўных падзеяў у Беларусі апошніх дзён 
можна вылучыць дзьве: 7 красавіка Эўразьвяз 
прадоўжыў яшчэ на год санкцыі ў дачыненьні да 
найбольш адыёзных прадстаўнікоў беларускага 
рэжыму, 16 красавіка ў судзе Цэнтральнага раёну 
беларускай сталіцы пачнецца “Працэс 14-ці” – разгляд 
крымінальнай справы актывістаў дэмакратычных сілаў, 
якіх абвінавачваюць у арганізацыі масавых беспарадкаў 
падчас вулічнай акцыі прадпрымальнікаў у Менску 21 
студзеня. 

На фоне гэтых падзеяў чарговае патрабаваньне 
беларускага МЗС ізноў скараціць штат амбасады ЗША 
ў Менску ня моцна прыцягнула ўвагу СМІ, яўна 
стомленых безразважнымі паводзінамі дыктатара 
Лукашэнкі. Зрэшты, ня стаў сусьветнай падзеяй і ягоны 
афіцыйны візыт у Віетнам, якому Лукашэнка паабяцаў 
Беларусь у якасьці пляцдарму для віетнамскіх інтарэсаў 
у Эўропе. Варта нагадаць, што аналягічныя абяцаньні 
Лукашэнка раздаваў практычна заўжды ў тых краінах 
у Азіі, Афрыцы і Лацінскай Амэрыцы, дзе яго прымалі. 
І не заўжды абяцаньні застаюцца толькі абяцаньнямі. 

Паводле неафіцыйнай інфармацыі, Палата 
прадстаўнікоў Нацыянальнага сходу Беларусі 9 
красавіка на закрытым паседжаньні ратыфікавала 
беларуска-вэнэсуэльскае пагадненьне пра 
супрацоўніцтва па стварэньні адзінай сыстэмы 
супрацьпаветранай абароны (СПА) Вэнэсуэлы. 

Паводле словаў аднаго з дэпутатаў, паседжаньне, на якім абмяркоўваліся пытаньні ўдзелу 
беларускіх адмыслоўцаў у стварэньні адзінай сыстэмы СПА і сыстэмы радыёэлектроннай 
барацьбы ўзброеных сілаў Вэнэсуэлы, па просьбе вэнэсуэльскага боку праводзілася 
ў закрытым рэжыме. 

Афіцыйна інфармацыю пра ратыфікацыю пагадненьня не пацьвердзілі ні намесьнік 
старшыні Палаты прадстаўнікоў Сяргей Забалоцец, ні прэс-служба ніжняй палаты 
парлямэнту. У амбасадзе Вэнэсуэлы ў Менску таксама адмовіліся камэнтаваць гэтую 
інфармацыю. 

Варта адзначыць, што 25 сакавіка адбылося паседжаньне Камісіі па міжнародных справах 
і сувязях з СНД Палаты прадстаўнікоў, на якім разглядалася дадзенае пагадненьне. Тады 
паседжаньне праводзілася ў адкрытым рэжыме і з удзелам прадстаўнікоў СМІ. 

Пагадненьне па стварэньні СПА Вэнэсуэлы было падпісана ў сьнежні 2007 году. Перамовы 
па СПА прайшлі падчас візыту Аляксандра Лукашэнкі ў Вэнэсуэлу на пачатку сьнежня 2007 
году. Прапагандысты рэжыму ня супраць прадставіць пляны па стварэньні ў Вэнэсуэле СПА, 
з дапамогай Беларусі, пэўным адказам на пляны разьмяшчэньня амэрыканскіх элемэнтаў 

супрацьракетнай абароны ў Польшчы і Чэхіі. І для наданьня важнасьці сваім плянам яны 
адмыслова ствараюць атмасфэру сакрэтнасьці вакол дадзенай ратыфікацыі ў парлямэнце.

Як вядома, прадоўжаныя санкцыі прадугледжваюць абмежаваньне на ўезд на тэрыторыю 
ЭЗ беларускіх чыноўнікаў, уключаючы Аляксандра Лукашэнка, а таксама замарожваньне іх 
фінансавых рахункаў. Да рашэньня Эўразьвязу далучыліся яшчэ каля 10 краінаў, якія не 
ўваходзяць у ЭЗ.

Экспэрты адзначаюць, што пасьля разгону ў Менску мірнай дэманстрацыі 25 сакавіка 
ў Дзень Волі і масавых рэпрэсіяў супраць незалежных журналістаў іншага рашэньня 
папросту не магло быць, хаця афіцыйны Менск настойліва прасіў Эўропу адмяніць «чорныя 
сьпісы». Пэўныя надзеі на адмену дыскрымінацыйнага сьпісу рэжым зьвязваў і са сваёй 
згодай на адкрыцьцё ў Менску прадстаўніцтва Эўракамісіі. Надзеі аказаліся ілюзіямі. Але не 
апраўдаліся і надзеі тых, хто прадказваў далучэньне Эўразьвязу да эканамічных санкцыяў 
ЗША ў адносінах да рэжыму Лукашэнкі, лічачы недастатковым пакараньнем выключэньне 
Беларусі з Генэральнай сыстэмы прэфэрэнцыяў (ГСП) Эўразьвязу. Разам з тым зьявіліся 
сымптомы падтрымкі амэрыканскіх санкцыяў у шэразе краінаў Эўразьвязу. Так, амбасадар 
Беларусі ў Летуве прызнаў, што ў беларускага дзяржаўнага канцэрну «Белнафтахім», 
у дачыненьні да якога прадугледжаныя гэтыя санкцыі, зьявіліся вялікія цяжкасьці ў працы 
зь летувіскімі банкамі. 

Нядаўна ў Вене, падчас міжнароднай канфэрэнцыі, беларуская апазыцыя распаўсюдзіла 
зварот да ўкладчыкаў аўстрыйскага «Райффайзэнбанку» з заклікам разарваць адносіны з 
гэтым банкам і забраць адтуль свае грошы. Ініцыятары гэтай акцыі лічаць, што грошы для 
беларускага рэжыму ідуць ня толькі з Расеі, але і ад гэтага аўстрыйскага банку. Вядома, што 
Лукашэнка ўручыў аднаму з кіраўнікоў «Райффайзэнбанку» беларускі ордэн.

Ёсьць нагоды лічыць, што тэндэнцыя росту складанасьцяў у Эўропе ў канцэрну 
«Белнафтахім» і некаторых камэрцыйных структураў, цесна зьвязаных зь беларускім 
рэжымам, будзе ўзмацняцца разам з эўраатлянтычнай салідарнасьцю ў дачыненьні да 
цяперашняй рэпрэсіўнай палітыкі беларускага рэжыму.

Далёка не адназначна ўспрымаецца назіральнікамі працэс, калі некаторыя беларускія банкі 
сталі выстаўляць на продаж замежнікам значную колькасьць сваіх актываў. Так, ужо 
абвешчана, што кантрольныя пакеты двух буйных дзяржаўных банкаў «Белпрамбудбанк» 
і «Інвэстбанк» прададуць замежнаму капіталу, а дзяржаўныя банкі «Беларусбанк» 
і «Аграбанк» выстаўляюць на продаж прыкладна па 15 адсоткаў сваіх акцыяў. Яшчэ сем 
банкаў зьбіраюцца прадаць за мяжу значную частку сваіх актываў. Адны назіральнікі лічаць 
такі працэс спосабам прыцягненьня замежных інвэстыцыяў, а іншыя – пагрозай 
нацыянальнаму сувэрэнітэту з боку Расеі, бо збольшага пакупнікамі зьяўляюцца расейскія 
банкі.

Ужо ня першы год у Беларусі апазыцыя адзначае 16 чысла кожнага месяца Дзень 
беларускай салідарносьці ў памяць пра ахвяраў рэжыму. Так ужо супала, што ў гэты дзень 
у красавіку павінен распачацца найбуйнейшы ў гісторыі сучаснай Беларусі судовы працэс па 
справе актывістаў дэмакратычнага руху. У «клетцы» ў залі суду апынуцца 14 чалавек, якіх 
улады абвінавачваюць у арганізацыі масавых беспарадкаў падчас вулічнай акцыі 
прадпрымальнікаў у Менску. Ня выключана, што напярэдадні традыцыйнай масавай акцыі 
«Чарнобыльскі шлях», якую Рух «За Свабоду» намераны правесьці 26 красавіка, беларускія 
ўлады хочуць судовым «Працэсам 14-ці» проста запужаць грамадзянаў, стомленых 
рэжымам Лукашэнкі і пратэстуючых супраць ягоных плянаў фарсаванага будаўніцтва 
атамнай станцыі.

АФІЦЫЙНА

Арыштаваны дырэктар 
гандлёвага дому „Ждановічы” 
Яўген Шыгалоў 

Факт арышту пацьвердзіў міністар 
унутраных справаў Беларусі 
Ўладзімер Навумаў. 

“Інтэрфакс” паведамляе, што дырэктара 
гандлёвага дому “Ждановічы” падазраюць 
у зьдзяйсьненьні правапарушэньняў 
паводле артыкулу 424 Крымінальнага 
кодэксу – „злоўжываньне ўладай альбо 
службовымі паўнамоцтвамі”. 

Разам з 
Шыгаловым 
былі 
затрыманыя 
яго намесьнік і 
дзяржаўны 
чыноўнік, які 
выдаваў 

дазволы на будаўніцтва, – паведаміў 
журналістам міністар Навумаў. 

Яўген Шыгалоў уваходзіць у першую 
дзясятку найбольш уплывовых 
прадпрымальнікаў Беларусі, а гандлёвы 
цэнтар „Ждановічы” зьяўляецца смачным 
кавалкам, у які ўваходзяць некалькі 
рынкаў, вытворчыя прадпрыемствы, 
фізкультурна-аздараўленчы комплекс 
у Тарасава, рэстаран-клюб „Арыён”.

ПАЛIТЫКА

Лідзія Ярмошына лічыць сябе 
палітычным вязьнем 

Санкцыі Эўразьвязу 
супраць беларускіх 
высокапастаўленых 
чыноўнікаў 
прадоўжаныя да 10 
красавіка 2009 году. 

„Чорны сьпіс” быў 
уведзены 10 красавіка 
2006 году на два гады, 
аднак Рада міністраў 
транспарту, 

тэлекамунікацыі і энэргетыкі ЭЗ 
прадоўжыла санкцыі на наступны год. 

Пад санкцыі Эўрапейскага Зьвязу патрапіў 
41 чалавек на чале з Аляксандрам 
Лукашэнкам. Усе яны страцілі права на 
атрыманне візаў у 27 краін ЭЗ і яшчэ 8 
эўрапейскіх краін, якія не ўваходзяць 
у склад супольнасьці, але далучыліся да 
абмежаваньняў. Санкцыі датычаць 
таксама замарожаньня іх асабістых 
рахункаў. 

У сьпісе знаходзіцца і старшыня 
Цэнтральнай выбарчай камісіі Лідзія 
Ярмошына. Для „Беларускіх навін” яна 
сказала, што лічыць сябе свайго роду 
палітычным вязьнем Эўразьвязу, якога 
пакаралі за палітычныя погляды.

ГРАМАДЗТВА

Вайна за „талеркі” 

Жыхары Савецкага й Партызанскага 
раёнаў Менску могуць заплаціць 
штраф, калі ня будуць мець 
пісьмовы дазвол на разьмяшчэньне 
спадарожнікавых антэнаў 
і кандыцыянэраў.

Гэта можна расцэньваць як чарговы 
наступ на 
спадарожнікавыя 
«талеркі». 
У Беларускай 
асацыяцыі 
журналістаў 
зазначаюць, што 
патрабаваньні 
мясцовых уладаў 
не адпавядаюць беларускаму 
заканадаўству. Артыкул 21 
Адміністрацыйнага кодэксу „Аб 
парушэньні архітэктурнага фасаду 
будынкаў” датычыць толькі тых 
грамадзян, якія ўсталявалі антэны пасьля 
сакавіка 2007 году. Менчукі, якія паставілі 
спадарожнікавыя талеркі раней, не 
абавязаны мець пісьмовы дазвол.

АПАЗЫЦЫЯ

"Чарнобыльскі 
шлях" пачнецца 
каля Акадэміі 
навук 26 красавіка 
ў 14 гадзінаў 

Сёньня ў Менску адбылося другое 
паседжаньне аргкамітэту 
Аб'яднаных дэмакратычных сілаў па 
справе правядзеньня 
"Чарнобыльскага шляху".

Сябры аргкамітэту абмеркавалі варыянт 
заяўкі, якая будзе пададзеная ў 
Менгарвыканкам да 10 красавіка. Было 
вырашана, што акцыя пачнецца 26 
красавіка а 14-й гадзіне на пляцоўцы каля 
Акадэміі навук. Далей мяркуецца 
правесьці шэсьце да пляцу Незалежнасьці. 

На паседжаньні грунтоўна абмеркавалі 
зьмест патрабаваньняў, якія будуць 
агучвацца падчас акцыі.

ЭКАНОМIКА

У Беларусі падняліся кошты на 
мяса, малако, хлеб ды 
цыгарэты 

Цяпер беларус, які 
добра есьць і паліць, 
пераплоціць за месяц 
2 даляры.

Міністэрства эканомікі 
Беларусі паведаміла, што ад 1 красавіка 
павялічыліся максымальныя кошты на 
муку, хлеб, малако, кефір, сьмятану, 
тварог, ялавічыну ды сьвініну.

У прыватнасьці, на муку рост склаў 
3 адсоткі. Гэтае павелічэньне міністэрства 
тлумачыць нізкай рэнтабэльнасьцю ды 
стратнасьцю вытворчасьці мукі, зьвязанай 
з ростам коштаў на паліўныя рэсурсы ды 
закупамі пшаніцы за мяжой, якая ў 2007 
годзе значна падаражэла.

На малочныя прадукты кошты 
падвысіліся на 2%, на мяса – на 1,5%, на 
хлеб – на 1%. Тут таксама міністэрства 
тлумачыць усё ростам коштаў на сыравіну.

А з учорашняга дня, 3 красавіка, 
падаражэлі яшчэ і цыгарэты беларускай 
вытворчасьці. Кошты падвысіліся на суму 
ад 10 да 40 рублёў. На некаторыя 
замежныя маркі цана ўзрасла на 50 
рублёў. Як тлумачаць у міністэрстве 
эканомікі, падвышэньне адбылося па 
просьбе беларускіх вытворцаў ды 
імпарцёраў цыгарэт. Вытворцы, у сваю 
чаргу, тлумачаць гэта падвышэньнем 
тратаў на вытворчасьць, павелічэньнем 
акцызнага падатку ды ростам кантрактных 
коштаў.

КУЛЬТУРА

Уроцлаў – эўрапейская сталіца 
беларускага кнігадрукаваньня 

Каля двух дзясяткаў кніг беларускіх 
аўтараў у перакладзе на польскую 
мову й польскіх на беларускую 
пабачаць сьвет у гэтым годзе ва 
Ўроцлаве. Гэта вынік намаганьняў 
Калегіюму Ўсходняй Эўропы – 
папулярызатара культуры ўсходніх 
суседзяў Польшчы.

Сёлета Беларуская выдавецкая сэрыя 
плянуе выдаць па-польску “Паўстаньне 
Беларусі” Пётра Рудкоўскага, “100 эсэ” 
Паўла Севярынца, перавыдаць “Беларускі 
Трышчан”.

Выйшлі з друку кнігі Сьвятланы Алексіевіч 
“Цынкавыя хлопчыкі”, “Дыялёгі з богам” 
Валянціна Акудовіча, “Роздум на рунах” 
Ігара Бабкова. Зараз у друкарні 
знаходзіцца “Анталёгія беларускай паэзіі 
XV–XX стст.”, а таксама зборнік прозы 
Альгерда Бахарэвіча. 

За няпоўныя два гады дзейнасьці 
Беларускай выдавецкай праграмы сьвет 
пабачылі кнігі Васіля Быкава, Рыгора 
Барадуліна, Андрэя Хадановіча, 
Уладзімера Арлова, палякаў Зьбігнева 
Гербэрта, Чэслава Мілаша, Рафала Ваячка 
і інш. 

“Беларуская бібліятэка” выдаецца пад 
патранажам міністра культуры й 
нацыянальнай спадчыны Польшчы.

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

